
Pasabton si Marcos, mga dumuluong kapitalista kag kasabwat sa pagpangawat



Nagasinggit sang katarungan ang mga himata sang masobra 100 ka napatay sa pagtiphag sang duta sa Masara, Maco, Davao de Oro sadtong Pebrero 6. Katarungan ang ila ginapangayo tungod sayod sila nga ang pagkamatay sang ila mga pinalangga sa kabuhi ang indi simple nga aksidente ukon trahedya sang kinaiyahan, kundi bunga sang kahimtangan nga gintuga sang mga gutom sa ginansya nga makawat kag kasabwat nga mga burukrata-kapitalista kag armado nga tinawo sang estado.

Wala pa man na-ukay ang tanan nga mga bangkay nga natabunan sang natiphag ang duta, gilayon na nga ginapawala-sala sang gubyernong Marcos ang Apex Mining Corporation, pinakadako nga kumpanya nga nagpadalagan sang mga minahan sa lugar. Ang Apex ang ginapanag-iyahan ni Enrique Razon, isa sa pinakadako nga kumprador burgesya sa pungsod nga maukod nga tigsuporta ni Marcos nga nakakuha sang dalagko nga kontrata sang gubyerno. Paano pa man pangapinan ni Marcos, indi matabunan ni Razon ang iya responsibilidad sa pagkamatay sang 100 sa Maco nga kalabanan mga mamumugon ukon nagatrabaho sa kumpanya.

Ginpahanumdom sang trahedya sa Maco ang madamo na nga kalamidad sa Mindanao, Cordillera, Marinduque, kag iban pa nga lugar nga resulta sang mapangguba sa kinaiyahan nga pagmina, mga plantasyon, mga proyektong enerhiya, ekoturismo kag wala untat nga pagtukod sang mga imprastraktura. Tungod sa malaparan nga pagwasak sa mga lasang kag kabukiran, minilyon ka Pilipino ang kada tuig na lang nangin biktima sang mga pagtiphag sang duta kag lapnagon nga mga pagbaha sa mga syudad kag kabukiran, nga rason sang madamo nga pagkamatay, pagkaguba sang palangabuhian kag ilabi nga pagkahagmak sa kapigaduhon.

Madugay na nga uyat sang mga dumuluong nga kumpanya nga multinasyunal ang pagmina sa Pilipinas. Ligwa kag lapnagon nga nakasulod ang mga ini sa panahon sang diktadurang US-Marcos, nga nagbulsa sang mga kikbak sa mga operasyon sini. Sa duso sang neoliberal nga patakaran sang liberalisasyon kag deregulasyon, kag sa tabon sang peke nga “pagmina para sa kauswagan,” ginpasar isip laye ang Mining Act of 1995, nga naghatag-dalan sa bug-os nga dumuluong nga pagpanag-iya sang mga kumpanya nga magapadalagan sang dalagko nga mina sa Pilipinas, ilabi sa pagmina sang mga bulawan, copper, nickel, chromite, zinc kag iban pa nga mineral, nga ilabi nga nagapabaskog sang malaparan nga pagpang-guba sa palibot.

Sa kasaysayan, mga kumpanyang Amerikano ang nagapanguna nga yara sa likod sang pinakadalagko nga operasyon sa pagmina sa pungsod. Sa subong, ang mga ini ang ginapanag-iyahan ukon may kapital sang mga kumpanya kag bangko nga Amerikano, Canadian, Chinese kag Austrilian. Ang pagmina sa Pilipinas ang wala naga-alagad sa lokal nga ekonomiya. Ang mga na-ukay nga mineral ang ginahakot pagwa sa pungsod, nagapanguna para sa mga industriya sa salsalon sa China kag Japan.

Sa bilog nga kalibutan, nagabaskog ang mga operasyon sa pagmina sa paglagas sang mga imperyalista nga pungsod sang pinakabarato nga kuluhaan sang hilaw nga materyales. Sa nagligad nga duha ka dekada, nagdoble ang demand para sa nickel sa bilog nga kalibutan, nagapanguna tungod sa kadakuon sang gina-import sang China (nga nagakonsumo sang 60% sang kabilogan nga suplay sang nickel) para sa industriya sang salsalon, nga dako nga bahin sang ginabubuan sini sang sobra nga kapital sa mga proyekto nga imprastraktura sa gintawag nga Belt and Road Initiative.

Pihu nga masundan pa ang trahedya sa Apex Mining sa magaabot nga panahon sa atubang sang lubos nga pagbukas sang rehimen Marcos sa pungsod sa dumuluong nga pagpamuhunan nga tayuyon nga magahatag-dalan sa mapangwasak kag makawat nga kumpanyang multinasyunal sa pagmina, agrikultura, enerhiya, turismo, kag imprastraktura ang nagkalain-lain nga prubinsya sa bilog nga pungsod. Ilabi nga magadagsa ang mga ini kung nadayon ang padihot ni Marcos nga bag-uhon ang konstitusyon agud ibukas sang todo ang pwertahan sa mga dumuluong nga makawat.

Pila ka dekada na nga ginapintasan, ginasumpo, ginapalayas kag ginaagawan sang duta nga palanublion ang mga Lumad sa Mindanao, kag mga tumandok nga pumuluyo kag mga mangunguma sa nagkalain-lain nga habig sang pungsod. Ginhimo ini sa kaayuhan sang mga dumuluongkumpanya kag mga kahimbon nga dalagko nga kapitalista kag burukrata. Sa idalom ni Marcos, padayon nga nagalala ang brutal nga pagpanumpo kag terorismo sang estado sa pumuluyo nga nagapamatok sa dumuluong nga pagmina kag pagwasak sa palibot.

Bisan pa gindeklarar sang AFP nga “insurgency-free” ang Davao de Oro kag mga prubinsya sa Southern Mindanao, binatalyon pa sa gihapon sang mga tropa nga pangkombat sang Armed Forces of the Philippines (AFP) ang nagatukod sang mga kampo sa mga komunidad agud pahugon ang pumuluyo kag punggan ang ila nga pagbato. Diin man may mina, yara ang AFP para magsabwag sang pasismo. Madamo sa mga yunit nga ini ang nagaserbe nga pribado nga hukbo nga bayaran sang mismo nga mga kumpanya sa pagmina para pangapinan ang ila nga seguridad.

Ang trahedya sa Maco ang nagaduot sa kinahanglanon nga ilabi nga palapnagon sang pumuluyong Pilipino ang pagbato sa dumuluong nga pagmina kag pagpangawat sa kinaiyahan kag manggad sang pungsod halin sa mga bukid tubtob sa kadagatan. Dapat isahon ang masang Pilipino kag pataason ang ila kamuklatan kag determinasyon nga militanteng batuan ang dalagko nga kumpanya nga nagawasak sa palibot, pati na ang pagpanghulog sang AFP sang bomba sa kalasangan.

Dapat ilunsar ang malapad nga pagpahulag sa masa agud punggan ang ilabi pa nga pagpangwasak sa palibot kag likawan ang panibag-o nga trahedya, liwat nga padabungon ang mga kabukiran, kag pangapinan ang patrimonya sang pungsod para sa kapuslanan sang pumuluyo kag demokratiko nga gubyerno sang banwa sa palaabuton. Indi malipod nga dako ang papel sang kahublagan masa sang mga tumandok nga pumuluyo kag masang settler nga amo ang direkta nga naga-atubang sa hampas sang pagpang-guba sa palibot. Amo nga sila man ang nagapanguna nga gina-atake sang pasista nga AFP agud hatagan dalan ang operasyon sang mga dumuluong nga kumpanya. Katimbang nila ang kahublagan mangunguma, kag nagkalain-lain nga mga pwersang demokratiko sa kasyudaran sa pagpabaskog sang kahublagan masa sa pagpangapin sa manggad kag kinaiyahan sang pungsod.

Ang rebolusyonaryong armadong paghimakas ang pinaka-epektibo nga pamaagi sa pagpangapin sa kinaiyahan. Pila ka sulit na nga napamatud-an sang Bagong Hukbong Bayan ang determinasyon kag kusog sini nga silotan ukon lubos nga punggan ang mga dumuluong nga kawatan sa kinaiyahan kag itaya ang pamatay nga pana sa maki-dumuluong nga reasyunaryong estado. Sa atubang sang lapnagon nga pagpasulod sang rehimen Marcos sang mga dumuluong nga kumpanya sa pagmina, kinahanglan liwat nga makapabaskog ang BHB agud pangapinan ang kaayuhan sang masa kag sang kinaiyahan.




Kamatayan sa mina



Ang katalagman sang pagtiphag sang duta sadtong Pebrero 6 sa Maco, Davao de Oro (anay Compostela Valley) ang pinakamalala sa indi pipila ka trahedya nga naagyan sa Mindanao, kag sa Davao de Oro nga isa sa sentro sang pagmina sa Pilipinas, kag indi una sa kahimuan sang Apex Mining Corporation. Madugay na nga nanindugan ang pumuluyo sa bug-os nga rehiyon sang Davao, kag ang kabilogan sang mga Lumad sa Mindanao batuk sa dalagkuan kag mapanghalit nga mina.

Sa tunga sang trahedya sa tarangkahan sini, kag kabaliskaran sa peke nga pagpakig-unong kag pagpabuot-buot, bisan isa ka minuto wala gid gin-untat sang Apex ang operasyon sini kag padayon nga gin-obligar nga magtrabaho ang nabilin nga mga mamumugon sa minahan.

Kasaysayan sang pagpangwasak kag pagpangawat

Sugod nga nagmina ang Apex sa dutang palanublion sang tribu nga Mansaka sa Maco sadtong 1976. Pareho sa iban nga lugar, wala lang sini gin-guba ang ekolohiya sang kalasangan kag kadutaan, ginguba man sini ang tradisyunal nga palangabuhian kag kultura sang mga Mansaka. Sa masunod nga mga tuig, amat-amat sini nga napalayas ang mga Mansaka sa ila mga komunidad, kag naulipon sila isip mga mamumugon sa minahan ukon suporta nga sistema sini.

Sadto pa man, notoryus na ini sa manubo nga pasweldo kag delikado nga kundisyon sa pamugon. Nasuspendi ang operasyon sini sadtong 2000 matapos sukton sang mga mamumugon. Nagbalik ini isip isa ka dalagkuan nga pagmina sa idalom sang pagdumala sang mga dumuluong nga kumpanya nga Goldridge Mining Corporation (kumpanya nga US), Viclode Mining Corporation, kag Mintricor Inc. sadtong 2003. Ginbakal ang minahan sang Crew Gold (nga sadto kumpanya nga Canadian) sadtong 2009, nga nagbaligya naman sa ASVI (Malaysia) sadtong 2009. Sadtong 2013, ginbakal ini sang Monte Oro ni Enrique Razon Jr kag iya mga kahimbon nga kumprador.

Ang erya nga sa subong ginamina sang Apex ang napaidalom sa duha ka MPSA-MPSA-225-2005-XI nga nagsakop sa 679.02 ektarya sa magkadikit nga mga barangay nga Masara kag Teresa, kag MPSA-234-2007-XI nga sakop ang 1,558.53 ektarya sa magkadikit nga barangay sang Masara, Mainit, Tagbaros, New Leyte, Elizalde kag New Barili sa Maco kag pila ka bahin sang kasikbit nga banwa sang Mabini. Sadtong 2023, ilabi pa nga ginpalaparan sang kumpanya ang mga operasyon sini sang baklon sini ang Asia Alliance Mining Resources Corp. nga may uyat nga permit para minahon ang 20,000 ektarya sa Maco, Mabini kag maragusan, tanan sa Davao de Oro.

May dulot nga 25 ka tuig, nga pwede palawigon sang dugang nga 25 ka tuig ang duha ka MPSA ukon tubtob 2030 kag 2032. Ginabulubanta makakuha sa sakop sang duha ka MPSA pa lang sang 1,250,000 onse ka bulawan. Sadtong 2022, nagkandos ang kumpanya sang ₱3.339 bilyon nga netong kita, nga mas dako sang 316.1% kumpara sa 2021. Sa 2023, naglista ini sang ₱2.3 bilyon nga neto nga kita sa una nga siyam ka bulan pa lang.

Kabaylo sang paghakot sang dunang manggad, ginpabayad lang ang kumpanya sang 4% nga excise tax sang reaksyunaryo nga estado. Permihan pa nga gina-atrasar sang kumpanya ang paghatag sang ahaw nga 1% nga obligasyon sini sa lokal nga gubyerno kag tribu. Matapos ang halos apat ka dekada, ang bugtong nga maipabugal sang Apex nga kontribusyon sa komunidad ang isa ka buluthuan kag isa ka sentro pang-ikaayong-lawas. Ang pabalay nga gintukod sini para sa kaugalingon nga mamumugon ang gintukod upod pa sang isa ka non-government organization. Pinakamaka-ulugot, nagapabilin nga isa sa pinakapigado sa pungsod ang tribu nga Mansaka kag ulipon sa kaugalingon nila nga duta.

Sandig sa pagtuon nga ginpatigayon mismo sang kumpanya, ang erya nga ginsakop sang pagmina sini ang masami nga gina-ulan, pinakamalala sa tunga-tunga sang Nobyembre kag Pebrero. Buhaghag ang duta diri kag bulnerable ang mga banglid sa pagkatiphag. Yara man ini sa erya nga may fault line (litik sa duta), kag bulnerable sa linog. Sa isa pa ka pagtuon sang estado, gindeklarar nga “geohazard” ukon delikado nga lokasyon ang 80% sang Davao de Oro. Sa pihak sang mga kinaiya nga ini, wala lang ginpadayon, ilabi pa nga ginpabaskog ang mga operasyon mina, ilabi na sang Apex, sa prubinsya.

Sa banta sang mga grupo nga maki-kinaiyahan, madamo sang mga insidente sang pagtiphag sang duta ang wala na nabalita. Magluwas sa open-pit mining sang Apex, nagahimo ang kumpanya sang mga tunel sa idalom sang duta. Ginatay-og sini ang duta kag mga bato halin sa idalom, nga ilabi nagapataas sang posibilidad sang pagtiphag sang dalagko nga litik sang bukid.

Kasaysayan sang kapintas

Pareho sang iban nga lugar, kapid sang pagmina ang kapintas sa Davao de oro. Ginlunsar diri sang sundanay nga reaksyunaryong rehimen ang brutal nga kampanya sang represyon kag militarisasyon sa tingob-tingob nga mga komunidad sang Mansaka. Sadtong 2017, ginsuguran sang indi magnubo sa tatlo ka batalyon sang AFP ang malaparan nga pagpamomba sa kahawaan, pagpang-ipit sa mga sibilyan para “magsurender,” pagpamatay sa mga lider-masa kag ordinaryo nga sibilyan, iligal nga pagpang-aresto kag detensyon, kag iban pa nga pagpang-abuso kag pagpang-ipit.

Tadtad sang mga detatsment sang CAFGU kag kampo sang militar, nga nagaserbe nga mga gwardya kag tigpangapin sang mga operasyon mina, ang prubinsya. Nagakampo diri ang 66th IB nga napaidalom sa kumand sang 10 ID. Malaba ang listahan sang mga krimen sa inaway kag paglapas sa mga tawhanon nga kinamatarung sang dibisyon nga ini indi lang sa rehiyon sang Davao kundi pati sa Bukidnon, Agusan del Sur kag Surigao del Sur.

Kabahin sa mga biktima sang 66th IB si Marcelo Monterona, nga ginpatay sang mga suldado sadtong Enero 2014, sa atubang sang iya tindahan. Si Monterona ang miyembro sang konseho sang Indug Katawhan, ang organisasyon nga nanguna sa pagpanukot sa Apex mining sa kahalitan nga dala sini sa mga komunidad sang mga mangunguma kag Lumad. Sadtong 2013, natulod sang organisasyon ang Apex nga maghatag-danyos sang ₱3.6 milyon kag kay-uhon ang naguba nga mga imprastraktura matapos iguon ang ila komunidad sang Bagyong Pablo.

Sadtong Abril 10, 2014, ginsubol sang mga Pulang hangaway sa idalom sang Bagong Hukbong Bayan-Southern Mindanao Region ang minahan sang Apex nga sadto ginapanag-iyahan sang kumpanya nga Canadian kag Malaysian, bilang silot sa padayon nga pagpalapad sang mga underground kag open-pit mining sini. Sa pihak ini sang pasulit-sulit nga pagpaandam sang rebolusyonaryo nga kahublagan sa malaparan nga halit nga dala sang amo nga pagpalapad sa mga komunidad sang mga Lumad kag sa palibot.

Sa panahon nga ini, tuso nga nagpalapad ang kumpanya sa nabilin nga lasang sa Maco, nga gindeklarar nga protektado ang rebolusyonaryong pumuluyo sa lugar. Kabahin sa iban pa nga kasal-anan sang Apex ang; 1) indi paghatag sang danyos sa mga biktima sang duha ka landslide sadtong 2007 kag 2008, 2) manubo nga sweldo kag arbitraryo nga pagsisante sa mga mamumugon sini, 3) kapaslawan nga i-rehabilitate ang mga suba kag taytay sa Maco nga ginpasalig sini ang mga residente, kag 4) aktibo nga pagpondo sa mga operasyon kombat sang 9th IB nga nakadeploy sadto sa prubinsya.

Gindeklarar sang militar sadtong 2022 nga “insurgency-free” ang Davao de Oro kag ginsaulog sini sang dalagko nga kumpanya sang mina. Sa pihak sini, nagapabilin nga nakaplastar ang pila ka batalyon sang AFP sa mga komunidad sang Lumad kag mga mamumugon agud sumpuon ang anuman nga pagbato sang pumuluyo. Sa atubang sang padayon nga pagpang-ipit kag pagtapak sa kinamatarung kag ilabi na sa atubang sang pag-abusar sa kiniyahan, padayon nga nagadilaab ang balatyagon sang pumuluyo manindugan kag magbato.




Pagmina nga Apex-ISRI, ginasikway sa Benguet

Aktibo nga ginapunggan sang mga tumandok sa Sityo Dalicno, Barangay Ampucao, Itogon, Benguet ang nagahilapit nga pagpabakod sang gubyernong Marcos sa Application for Production Sharing Agreement 103 (APSA 103) sa Itogon-Suyoc Resources, Inc nga magasakop sa ila duta nga palanubli-on. Hambal nila, madamo sang iregularidad sa proseso sang pagkuha sang Free, Prior and Informed Consent (FPIC) sang National Commission on Indigenous Peoples (NCIP) amo nga dapat ini nga ipawala-dulot. Ang ISRI ang isa ka kumpanya nga ginapanag-iyahan sang Apex Mining Corporation Inc ni Enrique Razon Jr.

Base sa Dalicno Indigenous Peoples Organization, ginmanipula sang NCIP ang pagkuha sang FPIC. Wala nagakaigo ang ginbahin nga impormasyon sini sa mga asembliya nga nagpuli sa pirmahanay sang Memorandum of Agreement sadtong Setyembre 20, 2023. Wala man sini ginkuha ang pag-uyon sang mga apektado nga komunidad, nga amo ang nagakaangay kag dugay na nga proseso sa Itogon.

“Gintunga sang hambalanon nga ini ang pumuluyong Itogon. Ang komunidad sang Dalicno, nga nag-organisa sang kaugalingon sa DICO, ang ginbalewala bilang ‘breakaway group’ kag ginpagwa nga malain sang kuno mga ‘awtorisado nga mga indigenous organization.’ Amo pa man, nagapanindugan ang Dalicno…bilang lehitimo nga stakeholder tungod ang duta, balay kag palangabuhian nila ang yara sa alang-alang (sa proyekto),” pahayag sang organisasyon.

Pagasakupon sang APSA 103 ang 581 ektarya nga dutang tumandok sa mga barangay sang Ampucao, Poblacion, kag Virac sa Itogon, Benguet. Pagasakupon sang mga operasyon sang pagmina ang bug-os nga sityo sang Dalicno, upod ang ila mga ginakuhaan sang tubig, balaan nga lulubngan, mga buluthuan kag mga simbahan nga ginatawag nga mga “build-up zone.”

Wala nagapati ang mga taga-Dalicno nga tungod lang nga nabutang sa MOU nga mangin “no mining zone” ang mga “build up zone” kag mangin “buffer zone” naman ang watersources indi na ini maapektuhan sang mina. Hambal nila, kitaon ang epekto sang mina, ilabi na sang Apex Mining nga tag-iya sang ISRI, sa nagakahitabo nga landslide sa Maco, Davao de Oro.




2 ka aktibista nga pangkinaiyahan, gintugyanan sang writ of amparo kag habeas data

GINDAMPIGAN SANG KORTE Suprema ang petisyon nila ni Jonila Castro kag Jhed Tamano, mga aktibista nga pangkinaiyahan nga gin-abdak sang mga ahente militar, para sa writ of amparo kag habeas data. Naangkon nila ini matapos ang padayon nga pagduso kag pagbuyagyag sa brutalidad sang militar kag NTF-Elcac sugod sang sila ang gindakop sadtong Setyembre 2, 2023. Likom nga ginbilanggo ang duha sa sulod sang duha ka semana kag ginpaidalom sa tortyur kag pagpamahog sa ila nga kabuhi.

Subay sa kasuguan, indi mahimo nga palapitan ang duha ka aktibista kag ila mga pamilya sang mas manubo sa isa ka kilometro sang mga ahente militar kag tinawo sang NTF-Elcac. Mahimo man nila nga kuhaon kag panason ang personal nga datus nga uyat sang estado para pangapinan ang ila seguridad kag kinamatarung sa pribasiya.

Temporaryo nga proteksyon ang ginhatag sang Korte Suprema, kag napresentar pa sa Court of Appeals ang petisyon para sa Permanent Protection Order kag Production Order.




Paghanas pulitiko-militar, ginlunsar sang BHB-Central Negros

SA TUNGA SANG ginpasingki nga operasyon militar sa larangan gerilya, determinado nga ginlunsar sang mga Pulang kumander kag hangaway ang isa ka paghanas sa Batayang Kurso sa Pulitiko-Militar sadtong Enero 20-27. Katuyuan sang aktibidad nga armasan ang mga hangaway sang sandigan nga mga prinsipyo sa pulitiko-militar para maisog nga atubangon ang kontra-rebolusyon nga kampanya sang pagpanumpo sang rehimen Marcos.

Kabahin man ang nasambit nga paghanas sa pagpanginbabaw sang larangan gerilya sa mga kahuyangan sa ideolohiya, pulitika kag organisasyon nga nakababalaho sa kumprehensibo nga pagsulong sang inaway banwa sa nasakupan nga lugar, ilabi na sa patag sang armado nga paghimakas, base sa Bagong Hukbong Bayan (BHB)-Central Negros.

“Nangin madinalag-on ang paghanas tungod sa rebolusyonaryong kooperasyon sang mga hangaway kag kumander, kag ang wala untat nga suportang masa sa ekonomya, pinansya kag seguridad sang yunit,” pahayag pa sang yunit.

Sandig pa kay Ka Monic, babaye nga Pulang hangaway, “lain gid kung makahanas ka tungod indi ka mahadlok sa pag-atubang sa kaaway ilabi na kag kabahin ini sang sentral nga katungdanan naton isip hukbo.” Makabulig ang mga paghanas pulitiko-militar kasubong sini para “likawan ang lubos militar ukon pagka-militarista… tungod dapat kung maayo sa militar, dapat maayo man sa pulitika,” pahayag ni Ka Turko, platun lider kag nagapanguna nga instruktor sa paghanas.




Ika-85 nga kaadlawan ni Ka Joma, ginsaulog

GINSAULOG SANG REBOLUSYONARYONG kahublagan, mga alyado, kag lokal kag internasyunal nga mga abyan ang ika-85 nga kaadlawan ni Kaupod Jose Maria Sison sadtong Pebrero 8. Ginlunsar nila ang nagkalain-lain nga aktibidad para pasidunggan si Ka Joma kag hatagan-bili ang mahinungdanon niya nga mga amot sa rebolusyong Pilipino.

Sa Rizal, nagtigayon sang pasunod sang oplan-dikit kag oplan-pinta sa pila ka yabi nga lugar prubinsya ang Kabataang Makabayan (KM)-Rizal sadtong Pebrero 11. Sa matawo nga lugar sa Barangay San Juan, Taytay, nagpatapik ang mga kabataan sang “wheat paste art” nga nagpakita sang dagway ni Ka Joma. Ginpinta man nila sa pader ang panawagan sa mga kabataan nga magpatapo sa Bagong Hukbong Bayan kag makigbahin sa inaway banwa.

Sa Utrecht, the Netherlands, naglunsar sang isa ka programa pangkultura ang mga alyado nga organisasyon sang National Democratic Front of the Philippines (NDFP).




Mga protesta

Rali kontra-pribatisasyon sang PUP. Nagprotesta sa House of Representatives sa Quezon City ang mga estudyante sang Polytechnic University of the Philippines (PUP) sadtong Pebrero 12 kadungan sang paghukom sa national Polytechnic University (NPU) Bill nga magahatag-dalan sa ilabi pa nga pribatisasyon kag komersyalisasyon sang edukasyon sa unibersidad. Naga-unod sang mga prubisyon ang nasambit nga panugyan nga magatugot sa pagsulod sang pribado nga negosyo sa sulod sang unibersidad. Mapintas nga ginbungkag sang mga pulis ang protesta sang mga pamatan-on.

Black Hearts Day. Naglunsar sang gintawag nga “Black Hearts Day” ang mga mamumugon pang-ikaayong lawas halin sa pribado kag pampubliko nga ospital sa Metro Manila kag Bagiuo City sadtong Pebrero 14, Adlaw sang mga Tagipusuon. Sa ila, simbolo ang itom nga tagipusuon sang ila pagkadismaya sa rehimen Marcos sa nagapadayon nga pagdingot sini sa ila sang makabuhi nga sweldo, mga wala nagatupa nga benepisyo, sa lapnagon nga kontraktwalisasyon sa sektor kag iban pa nga madugay na nga demanda sang mga mamumugon pang-ikaayong lawas.

Dugang-sweldo, duso sang mga unyon sang manunudlo sa NCR. Nagkalain-lain nga porma sang ululupod nga hublag ang padayon nga ginlunsar sang mga hugpong kag unyon sang mga manunudlo sa National Capital Region (NCR) para ipanawagan ang pagpasaka sang ila nga sweldo. Ginsuguran nila ang hublag sadtong Pebrero 14, adlaw sang mga tagipusuon, kag nagpadayon tubtob sang Pebrero 17 sa pagpanguna sang Alliance of Concerned Teachers-NCR Union.

Resolbahon ang dinayaay sa eleksyon 2022! Nagpadulong sa upisina sang Comelec ang mga miyembro sang Kontra-Daya, upod ang grupo nga TNTrio para ipanawagan nga unahon sang komisyon ang pag-imbestigar sa madamo na naukayan nga anomalya sa eleksyon 2022, kaysa hatagan panahon ang peke nga people’s initiative. Madugay na nga ginsumite sang mga grupo ang ila mga hibubun-ot sa ahensya, kag may mga napasaka na man nga petisyon sa Korte Suprema, para imbestigaran ang lapnagon nga pagpangdaya nga nagpwesto kay Ferdinand Marcos Jr kag Sara Duterte sa poder.

One Billion Rising batuk sa kapintas sa kababainhan. Ginlunsar sang mga grupo kag organisasyon sa nagkalain-lain nga habig sang pungsod sadtong Pebrero 14 ang tuigan nga saot-protesta nga One Billion Rising (OBR) nga kampanya batuk sa abuso kag kapintas sa kababainhan. Ginpangunahan sang grupo nga Gabriela, pungsodnon nga alyansa sang mga kababainhan, ang nagapanguna nga aktibidad sang OBR sa Pilipinas nga ginlunsar sa UP-Diliman. Uminog ang ila aktibidad sa tema nga “Rise for Freedom-Be the New World.”




Alyansa nga anti-chacha, magaprotesta sa ika-38 nga anibersaryo sang Pag-alsa nga EDSA



Nagtipon sadtong Pebrero 15 ang masobra 100 ka mga organisasyon kag indibidwal sa idalom sang No to Chacha Network para pamatukan ang padihot sang rehimen Marcos nga bag-uhon ang Konstitusyon 1987 (charter change ukon chacha), paagi sa anuman nga porma. Ginpadayag man nila ang pagdumdom sa ika-38 nga tuig sang Pag-alsa nga EDSA, nga sa ila basehan kung ngaa nadihon ang nasambit nga konstitusyon.

Supak ang mga grupo sa mga hana nga amyendahan ang konstitusyon paagi man sang peke nga people’s initiative ukon constituent assembly. Sa ila, ang mga tuyo nga ini ang “indi kinahanglanon, mapanunga, gastuso, kag nakati-on nagapanguna sa pagpabilin sa pwesto sang mga yara sa poder.”

Sa baylo nga hatagan-duot ang chacha, nanawagan ang mga grupo kag indibidwal nga hatagan atensyon sang mga yara sa pwesto ang pagpataas sang sweldo kag kita, pagpanubo sang presyo sang mga balaklon kag sandigan nga yutiliti, pagkay-o sang mga serbisyo pangkatilingban, pagtapos sa korapsyon kag red tape (malawig nga proseso kag pila sa burukrasya), pagtib-ong sa mga tawhanon nga kinamatarung, hustisya kag kalinong, pagpangapin sa soberanya sa West Philippine Sea, pagpangapin sa kinaiyahan kag pagpasiguro sang limpyo kag mapatihan nga eleksyon.

Nagtambong sa pagtililipon ang mga pungsodnon-demokatiko nga organisasyon, mga kongresista sang bloke nga Makabayan, myembro sang 1Sambayan, anay upisyal sang gubyerno, tawong-simbahan, grupo sang estudyante, manunudlo, iban pa nga grupo sa pamugon kag madamo pa nga iban. Yara man sila Justice Antonio Carpio, Commissioner Rene Sarmiento, Atty. Neri Colmenares, Sr. Mary John Mananzan, anay DSWD Sec. Judy Taguiwalo, Bishop Gerardo Alminaza, tigpangulo sang One Negros Ecumenical Council (ONE-C) kag Obispo sang San Carlos City kag madamo pa nga iban.

Nagpirma naman sa gin-isa nga deklarasyon ang anay senador nga si Kiko Pangilinan, Atty. Lutgardo Barbo sang PDP Laban kag sang upisina ni Sen. Koko Pimentel, Fr. Daniel Franklin Pilario, presidente sang Adamson University, Dr. Noel Leyco, anay presidente sang Pamantasan ng Lungsod ng Maynila, kag si Diwa Guinigundo, anay deputy governor sang Bangko Sentral ng Pilipinas.

Samtang, pihak kag pihak nga aktibidad ang ginlunsar sang nagkalin-lain nga grupo para pamatukan ang chacha sini nga bulan.

Sa Bacolod City, nagtililipon ang mga tawong-simbahan kag mga demokratiko nga organisasyon sa pagpanguna sang ONE-C sadtong Pebrero 10 para ilunsar ang isa ka lapnagon nga kampanya batuk sa chacha. Sadtong Pebrero 8, nag-ugyon sa alyansa nga Way Chacha (Walang Chacha) ang nagkalain-lain nga indibidwal sa Davao City batuk diri. Gintukod man sang nagkalain-lain nga demokratikong mga organisasyon ang No To Charter Change Coalition-Panay sa Iloilo City sadtong Pebrero 20.

Sa adlaw sang mga tagipusuon, nagmartsa padulong Mendiola ang mga grupo nga mangunguma kag kababainhan batuk sa Rice Liberalization law. Panawagan nila: pagkaon sa lamesa, indi chacha!

Sadtong Pebrero 16, nagmartsa ang mga pamatan-on kag estudyante sang University Belt sa Manila para ipahayag ang pagpamatuk sa komersyalisasyon sang edukasyon kag pagbato sa makidumuluong nga chacha sang rehimen Marcos. Sa ila, ginatugutan sang chacha ang tingob-tingob nga pagpanag-iya sang dumuluong sa pagpadalagan sang edukasyon nga ilabi magapaantus sa mga pamatan-on.

Sa pareho nga adlaw, nagtililipon ang mga mamumugon sa EDSA Shrine sa idalom sang panawagan nga “dugang sweldo, di chacha.” Bag-o sini, sadtong Pebrero 14, naglunsar sila sang hublag sa atubang sang Senado, kadungan sang paghukom sa panugyan nga ₱100 nga dugang-sweldo nga ginpasaka sa kapulungan.




5-tuig nga Rice Liberalization Law, ibasura!

NAGPROTESTA ANG MGA grupo sang mangunguma kag kababainhan sa Mendiola sa Manila sadtong Pebrero 14 para ipanawagan ang pagbasura sa Rice Liberalization Law (RLL), nga napasar sa laye sa amo man nga adlaw sadtong 2018. Ginsaway nila ang liberalisasyon sang pag-pasulod sang bugas nga nagresulta sa ilabi pa nga pagtaas sang presyo sang bugas, kabaliskaran sa pasalig sini nga panubuon ang presyo. Sadtong katapusan sang 2023, nalista ang pinakamataas nga “rice inflation” sa tantos nga 19.6%, pinakamadasig sa nagligad nga 14 ka tuig. Kumpara sa 2022, nagtaas sang halos ₱10 ang bugas kada kilo sadtong nagligad nga tuig. Pagsulod sang 2024, nagtaas pa sang ₱1-₱2 ang bugas kada kilo. Ilabi naman nga nagnubo ang presyo sang baklanay sang humay sa pungsod.




Mga buladas sang “malain nga epekto” sang dugang-sweldo



Liwat naman nga nagkoro ang mga kapitalista, ila nga mga tigpangapin sa kongreso kag mga ahensya sang estado sa “malain nga epekto” sang dugang-sweldo sa ekonomya kag sa mga mamumugon mismo. “Magasira ang magagmay nga negosyo!” “Magataas ang sukot kag presyo!” kag ang pinakamalala, “Pabudlayan sini ang mga mamumugon!”

Pila ka beses na nga ginsabat ang mga pagrason nga ini. Sa pagtuon sang Ibon Foundation sa kasaysayan sang dugang-sweldo sa pungsod, napamatud-an sini nga indi tanan nga dugang-sweldo ang nagapataas sang presyo sang mga balaklon kag sukot. Sa kamatuoran, madamo sang higayon nga nagnubo ang implasyon, anom ka bulan na matapos ginpasakaan ang sweldo.

Kasubong nga hugon-hugon lang ang pamalibad nga ini, ilabi wala man ini sang basehan sa kasaysayan sang Pilipinas nga nagapakita nga may direkta nga epekto sa pagsaka sang presyo ang pagtaas sang sweldo. Sa praktikal nga inagihan, nagsirit ang tantos sang implasyon sang wala bisan gamay nga dugang sweldo.

Ang maathag, wala nakabulig sa wala untat nga pagsaka sang presyo sang mga balaklon ang lebel sang sweldo sang mga mamumugon. Sadtong Disyembre 2023, yara sa ₱505.23 na lang ang matuod nga bili sang minimum nga sweldo sa National Capital Region nga ₱610/adlaw. Mas malala pa ang kahimtangan sa iban nga rehiyon sa bilog nga pungsod.

Indi man matuod nga mapoto ang “gagmay nga kumpanya” kung pataason ang sweldo sang ₱100/adlaw ukon himuon nga ₱750/adlaw ukon bisan pa ₱1,100/adlaw ang sweldo. Una, indi sakop sang mga kasuguan sa pagpataas sang sweldo ang mga negosyo nga “micro” (kalabanan mga tindahan nga sari-sari kag ginatawuhan sang mga miyembro sang pamilya nga wala nagabaton sang sweldo ukon unpaid family worker). Madamo man pamaagi para makadugang ang gagmay nga kumpanya nga may 20 ka mamumugon panubo, pareho sang paghatag sang estado sang pampinansya nga bulig sa mga ini, manubo nga interes sa mga pautang, pagsukot sa ila sang mas manubo ukon wala sang buhis, pagbulig sa tag-as nga presyo sang materyal para sa produksyon kag sukot sa transportasyon kag madamo pa nga iban.

Sa matuod, ang pagasakupon sang kasuguan amo ang dalagko nga negosyo nga nagakandos sang minilyon nga kita pero wala gid nagasaka sang sweldo tubtob indi naduso sang mga unyon ukon sang estado, kung napwersa ini sang kahublagan pamugon. Pinakamodelo sang sini nga pagpangbarat ang mga mall sang pamilya Sy, nga nagapasweldo sang minimum sa mga tinder kag kahera, sa puhak sang ginapabugal sini nga nagadako ang kita kada tuig.

Wala huya nga ginagamit sang dalagko nga kapitalista ang “pagkapoto” sang gagmay nga negosyo para tabunan ang mahinungdanon nga panawagan nga maghatag ang mga ini sang makabuhi nga sweldo sa ila nga mga mamumugon.

Ikaduha, indi matuod nga “dako nga mayorya” sang mga mamumugon ang “indi mabugayan” sa dugang sweldo. Sobra katunga (51.4% ukon 3,163,581 sa kabilugan nga 6,155,893) sang mga mamumugon sa pormal nga sektor ang nagatrabaho sa dalagko nga kumpanya nga nagaganar sang binilyon ka piso, kag sa amo may basehan nga magduso sang dugang sweldo para mabuhi sang disente ang tagsa nila ka mga pamilya. Pagagamiton nila ang dugang nga kita para hulipan ang minimum nila nga mga kinahanglanon, pareho sang pagkaon kag transportasyon, nga kalabanan ginaprodyus sang lokal nga mga mangunguma ukon serbisyo nga ginahatag sang pareho nila nga magagmay ang kita.

Ikatatlo, wala pa sang 6.7% ang mabuhin sa kita sang dalagko kag insaktuhan lang nga kadakuon sang kumpanya kung pataason ang sweldo sang P100. Bisan ang kita sang micro kag gagmay nga kumpanya ang mabuhinan lang sang 7.6%-7.9%.

Sa pihak nga bahin, mas dako nga kantidad, mas mahinungdanon kag makatarunganon nga dugang-sweldo ang maangkon sang mga mamumugon. Sa aktwal, ang ₱100 nga dugang ang magakahulogan sang ahaw nga ₱2,000 nga dugang sa kada bulan. Mas mahinungdanon ang ₱400 nga ginapalutaw nga panugyan nga dugang sweldo sang Kongreso nga magakahulogan sang dugang nga ₱8,000 kada bulan. Amo pa man, indi sa gihapon sini masakop ang minimum nga ₱600 kada adlaw nga dugang-sweldo.




Jeepney phaseout, paantus sa kababainhan



Permi nga ginakulbaan, permi nga stressed (galibog). Syempre, dira lang kami nagakabuhi eh,” pagbahin ni Tiyay Myrna, asawa sang drayber sang dyip kag konduktor man sa pagbyahe, sang pamangkuton sa programa sang rehimen Marcos nga Public Utility Vehicles (PUV) phaseout. Amo ini ang pagkabilogan nga ginabatyag sang mga drayber kag opereytor, ila mga asawa kag pamilya, bisan pa liwat nga naidog sa katapusan sang Abril ang gintalana nga petsa sang sapilitan nga konsolidasyon sang mga prangkisa.

Sa nagligad nga mga binulan, nakig-isa si Tiyay Myrna sa paghimakas kag panindugan nga ibalik ang indibidwal nga prangkisa kag lubos nga ibasura ang bogus nga PUV Modernization Program. Pareho niya, nakig-isa man ang 51-anyos nga si Tiyay Jenny sa mga hublag para ipakigbato ang ila palangabuhian.

Ano ang ikabuhi namon?

Disesays ka tuig na nga drayber sang dyip sa isa ka syudad sa Metro Manila ang asawa ni Tiyay Myrna. Kung sang una makasabat sa ila ang trabaho ni Tiyay Myrna isip superbisor sa isa ka patahian, subong nagapanguna nga ginasaligan nila ang pamasahero sang magmasakit siya kag ginkakas sa trabaho sadtong pandemya. Sang una nagasweldo siya sang manubo nga ₱15,000 kada bulan kag wala mga benepisyo nga makuha. Amo pa man, dako nga bulig ini sa pagsabat sa ila galastuhon.

Sa subong, nagaganar sila nga mag-asawa sang ₱2,800 sa inadlaw nga pagbyahe. Pero ₱850 lang ang ila limpyo nga mapuli sa kada 12 ka oras nga pagbyahe. Ini matapos ibuhin ang ₱800 nga bawndari, ₱150 kada adlaw nga renta sa gina-arkilahan nga kwarto, kag ₱1,000 nga gasto sa gasolina. Tuman kadako nga palaligban man sa ila ang wala untat nga pagtaas sang presyo sang lana sa nagligad nga pito ka semana.

Nagakabalaka si Tiyay Myrna kag iya nga asawa sa nagakabit nga PUV phaseout tungod amo ini ang iya naandan. “Ang asawa ko, ginakulbaan, sadtong ginbalita na ang phaseout. Syempre dira na gid siya anad… indi siya hanas sa iban nga transportasyon,” paathag niya.

Kung lubos sila nga pagasipaon sa kalsada, wala siya nakahibalo kung diin sila magakuha sang pangsustento sa adlaw-adlaw. Sa pagkaon, ₱300 ang gastuhon sang mag-asawa sa isa ka adlaw. Ginasuyaan niya ang ₱63 nga inadlaw nga gasto sa pagkaon nga “rekomendasyon” sang gubyerno para sa isa ka tawo. “Amo na? ano sud-anon mo, isa ka uga?” hambal niya.

Dugang sa galastuhon ang maintenance niya nga bulong nga ₱200 kada adlaw, kabahin ang insulin. Kasamtangan man nila nga ginapa-eskwela ang Grade 8 nila nga bata nga yara sa prubinsya.

Halos kapareho ang sitwasyon nila ni Tiyay Jenny kag iya asawa nga 17 ka tuig na nga nagamaneho. Nagakahangawa sila, ilabi na kag wala nakigbahin sa konsolidasyon ang opereytor sang ila nga dyip. Pito ka yunit kuno gali ang isungka sang opereytor kung inkaso, amo nga wala siya nagpasugot.

Kung mawad-an sila sang ibyahe nga dyip, sa iya, mangita na lang sang iban nga trabaho ang iya nga asawa. “Wala kami sang may mahimo,” hambal niya. Subong naga-sideline siya sa pagbaligya sa karenderya sa sulod sang garahe sang ila nga ruta. May yara sang anom ka bata ang mag-asawa kag lima diri ang naga-eskwela pa. Isa ang yara sa Grade 1 pa lang.

Pag-atras sa pilit nga

konsolidasyon

Sa konserbatibo nga datus sang gubyerno sadtong Disyembre 2023, may yara sang 1,767 ka ruta sang dyip sa bilog nga pungsod ang wala nagsugot sa konsolidasyon, ukon 31% ini sa kabilogan nga 5,716 nga ruta sang dyip. Sa mga ruta nga napaidalom sa konsolidasyon, yara sa 727 ang mas manubo sa 60% ang lebel sang konsolidasyon. Pinakamadako ang isip sang indi konsolidado nga ruta sang dyip sa Bicol nga 451 ukon 68% sang kabilogan nga ruta sa rehiyon. Samtang yara sa 35% naman sang ruta sang dyip sa Metro Manila ang wala konsolidado nga mga prangkisa sang dyip.

Ginapabugal sang Land Transportation Franchising and Regulatory Board (LTFRB) nga “nagakadugangan” ang isip sang mga nagpakonsolida halin sang ginpalawig ang panahon sang konsolidasyon. Apang, kabaliskaran diri, ginreport sang mga hugpong sang drayber kag opereytor ang paghalin sang mga katapo nila sa pilitay nga iskema.

Tungod nga nabuyagyag ang kagaruk sa ubod sang pilitay nga konsolidasyon kag PUV Modernization, ginbawi subong sang mga drayber kag opereytor ang ginsungka nga prangkisa sa pilitay nga konsolidasyon. Tungod kay nagakahangawa sila nga mapareho sa tuman kadamo nga napoto kag lubos nga ginpatay ang palangabuhian tungod diri.

Padayon ang pagpamilit sang Land Transportation Office (LTO) sa mga drayber kag opereytor nga magpaidalom sa konsolidasyon sang mga prangkisa kag ginhambal nga kabigon nga kolorum ang ila mga dyip kung padayon nga ibyahe. Nagpaandam pa ini nga isa ini ka “krimen” kag mahimo mangatubang sa multa kag pagkabilanggo.

Samtang nagakabit ang pagpatuman sang konsolidasyon, nga kabahin sang bogus nga PUV Modernization Program, nagakabit man ang palangabuhian sang mga drayber kag opereytor kag ila mga pamilya. Nagahiliugyon ang ila singgit sa atubang sini: ibalik ang indibidwal nga prangkisa, ibasura ang pilitay nga konsolidasyon kag ang mismo peke nga programa sa modernisasyon.




Pag-aresto, pagpanilag kag pagpang-ipit sang militar sa Negros, Bicol kag Southern Tagalog

Nalista sa nagligad nga mga semana ang asud-asod nga mga kaso sang pag-aresto, pagpanilag kag pagpang-ipit sang mga elemento sang militar batuk sa mga progresibo kag aktibista sa rehiyon sang Negros, Bicol kag Southern Tagalog.

Sa Negros Occidental, gin-aresto sang mga pulis si Pertinisa Jereula Charita, 55, samtang nagabisita sa iya nga asawa sa bilangguan sa San Carlos City sadtong Pebrero 13. Sandig sa Human Rights Advoctes Negros (HRAN), ginapagwa sang mga pulis nga nakumpiskar kay Charita ang isa ka kalibre .22 pistola sang ginkapkapan.

Si Charita, katapo sang Kapatid-Negros kag National Federation of Sugar Workers (NFSW), ang asawa ni Leon Charita nga gin-aresto sadtong Setyembre 2019 sa kaso nga illegal possession of firearms and explosives. Upod ni Pertinisa ang iya nga mga kabataan kag apo sang nagbisita kay Leon paraa dumdumon ang iya kaadlawan sa sulod sang prisohan.

Sa Albay, ginpanilagan kag gin-ipit sang mga suldado sang 9th ID ang mga himata sang mga miyembro sang Farmer’s Assistance for Resource Management, Education and Rehabilitation Incorporated (FARMER Inc) nga sila ni Maggie Seva, upisyal administratibo sini, kag istap nga si Fidel Mirando sadtong una nga bahin sang Pebrero. Ginpaidalom sa iligal nga interogasyon ang mga himata sang duha.

Sa Rizal, nagbalay-balay ang isa ka elemento sang 2nd ID sa Barangay San Isidro, Antipolo City, Rizal sadtong ikaduha nga semana sang Pebrero kag nangusisa kaangot sa mga lider-masa sang progresibo nga kahublagan sa Rizal. Nakasibilyan ang suldado kag nagpakuno-kuno nga empleyado sang Antipolo City Hall para tigayunon ang panilag. Sandig sa mga tupad balay, ginakuha sa ila sang mga suldado ang mga personal nga impormasyon kag numero sa selpon sang mga lider-masa.

Sa Oriental Mindoro, nanggamo kag namahog ang mga tinawo sang militar kag pulis sa mga mangingisda kag makitawhanon nga grupo nga nagpatigayon sang Boat Construction Project sa Naujan sadtong Pebrero 7. Katuyuan sang proyekto nga managtag sang mga Bangka kag kagamitan sa pangisda sa mga naapektuhan sang oil spill sadtong nagligad nga tuig. Pagkatapos gamuhon ang programa, wala huya naman nga gin-angkon sang militar nga ang programa ang kabahin sang kampanya sang National Task Force-Elcac.




Tuyo nga demolisyon sa Sityo Balubad sa Angeles City, ginpaslaw

LIWAT NGA GINPASLAW sang mga residente sang Sityo Balubad, Barangay Anunas, Angeles City ang isa naman ka tuyo sang pulis, kasabwat ang Clarkhills Properties Corporation, nga idemolis ang ila komunidad sugod sadtong Pebrero 7. Indi magnubo sa 100 ka pulis kag mga miyembro sang SWAT, dugang sa 50 katawo, ang ginpadala sa sityo para gamiton sa pilit nga pagpalayas sa mga residente.

Apektado sang plano nga demolisyon ang masobra 500 ka panimalay sa 72-ektarya nga duta nga gina-angkon sang nasambit nga kumpanya. Ginabulubanta 2,000 ka residente ang biktima sang pagpang-agaw sang duta. Magluwas diri, ginakahangaw-an man nga maapektuhan sang pagpanghugakom kag demolisyon ang kasikbit nga mga barangay sang Cuayan kag Sapangbato.

Sa pihak sang kawad-on sang memorandum order liwat nga pilit nga ginsulod sang mga pulis, SWAT kag tim para sa demolisyon ang barikada sang pumuluyo sa Sityo Balubad. Ginkawatan na, ginkastigo pa sang mga berdugo kag ginpilasan sa tiil ang tag-iya sang balay nga gintuyo nila nga gub-on. Gilayon nga nagresponde ang iban nga mga residente kag nagdepensa sa ila nga komunidad.

Patarasak sa pagpamahog ang mga pulis sa mga residente. Ginkasahan sini sang pusil ang mga sibilyan. Ginapanghampak sang tim sa demolisyon ang mga residente kung sa diin 20 ang napilasan. Nagbalik pa pagkasunod adlaw ang mga pwersa sang estado kag tim sa demolisyon kag pilit nga ginsulod ang barikada.

Tungod sa pag-isa kag pagpangapin sang mga residente, liwat nila nga napalayas ang mga pulis kag napunggan ang demolisyon. Amo man ini ang nahitabo sadtong Oktobre 2023 sang gintuyo nga bungkagon ang ila barikada para ibunggo ang demolisyon.

Duso sang pamilya sa sityo, pagpanag-iya nila ang duta kag may yara sila sang mga dokumento (certificate of land ownership award) kag resibo sang bug-os nga pamalay sini sa Landbank of the Philippines.




Sa malip-ot nga pulong

Q =9 ginsaka sang sukot sa tubig sa
Davao City sining Pebrero samtang
O tumos ang syudad sa baha.

Ang pagsaka ang kabahin sang kabilugan nga 60%
nga pagsaka sang sukot subong nga tuig nga resulta
sang pribatisasyon sang serbisyo sa tubig sa porma
sang Davao City Bulk Water Supply Project nga
gintukod sang Apo Agua Infrastractura, Inc

sang kalasangan sa Cordillera ang nasunog
sa 33 ka hamulag nga insidente nga
nareport halin Enero 1 tubtob Pebrero 6.

Pinakamalapad sa mga ini ang
nahitabo sa ltogon, Benguet (134 ) N
oktarye) nga nageugod sa lgarssng

Philex Mining Corporation sa
Barangay Ampucao.

